Урман һәм Кеше
(IV сыйныфта “Әйләнә-тирә дөнья” дәресе)
Гөлнур МОХТАРОВА, Наилә БӘДРИЕВА,

Теләче районы Иске Җөри урта мәктәбенең I категорияле башлангыч сыйныф укытучылары
Максатлар:
1. Урман табигый комплексын өйрәнүне дәвам итү, аның файдасын ачыклау, табигатьтә барган процессларның үзенчәлекләре белән һәрьяклап танышу, туган ягыбыз табигатенең төрлелеге ачыклау. Кеше тормышында табигатьнең төп компонент икәнлеген аңлату. 

2. Кеше тормышында урманнарның әһәмияте турындагы белемнәрне тирәнәйтү. Үсемлекләр, җәнлекләр, бөҗәкләр һәм кошларның үзенчәлекләре турында укучыларда күзаллаулар булдыру, экологик проблемаларны чишү юлларын эзләү.
3. Әйләнә-тирә мохитны яхшырту, саклау, табигатьне аңлау хисләре булдыру. Туган як табигатенә мәхәббәт хисе тәрбияләү.
Җиһазлау. Россиянең табигый зоналар картасы, карточкалар; карагай, карама, гади имән, чыршы, нарат, кедр гербарийлары; практик эш папкасы, плакат, мәкальләр, әкият герое Былтыр киеме, тәкыяләр, бүләкләр, урман нигьмәтләре тутырылган кәрзин, агачтан ясалган кирәк-ярак, маркерлар, “Урманнар” темасына фәнни китаплар һәм матур әдәбият күргәзмәсе, дару үләннәре күргәзмәсе, ноутбук, магнит такта, презентацияләр, музыкаль язмалар. “УРМАН   КЕШЕГӘ   НӘРСӘ   БИРӘ?” проект эше.
Материал. Плешаков А.А., Крючкова Е.А. Окружающий мир. 4 класс. Учебник для общеобразовательных учреждений с приложением на электронном носителе (CD). В 2 ч. – М.: Просвещение, 2014; Плешаков А.А., Крючкова Е.А. Окружающий мир. 4 класс. Рабочая тетрадь. В 2 ч. – М.: Просвещение, 2014; 3. Тимофеева Е.А. «Экологическое воспитание младших школьников». – М. 2002; 4. 3оловейчик М.В. Я иду на урок в начальную школу: Природоведение: Книга для учителя. – М.:“Первое сентября”, 1999.
Дәрес барышы.
I. Оештыру өлеше.

Кош тавышы. Кулына кәрзин тоткан Былтыр керә.
Укучы.

Урман – колак, кыр күз диләр,

Тагын күңел диләр урманны...

Ни булса да шундый якын миңа

Туган ягым урман–кырлары.

Урманым минем сакчым да,

Урманым миңа бишек,

Урманым сулар һавам да, 

Күңел дөньяма ишек. (Ә.З.Мингазиева)

Былтыр. Сезнең класста кош тавышы ишеткәч, бу балалар урман турында өйрәнәләр бугай дип, кунакка килдем. Мин бит балалар сезнең кебек үк урманны бик яратам. Укучылар, менә сезгә Шүрәледән күчтәнәч. Бу кәрзиндә урман нигьмәтләре. Бу баланны кайсы кош җибәрде икән, кем белә? (Чикләвек, гөмбә, себерке , алма, миләш, дару үләннәре һ.б.)
Былтыр. Синең урманга барганың бармы?

Укучы. Әйе, бар.

Былтыр. Синеңчә урман ни өчен кирәк?

Укучы. Ул климатны яхшырта, кыргый хайваннарга, кошларга азык бирә, яшәү урыны булып тора.

Былтыр. Ни өчен урманда ут ягарга ярамый?

Укучы. Янгын чыкса, утта бик күп хайван, кош һәлак була һәм агач-куаклар юкка чыга.

Былтыр. Урманны кем сакларга тиеш?

Укучы. Барлык кешеләр дә, дәүләт тә.
Былтыр. Миңа китәргә вакыт. Сезнең урманчы янына кереп чыкмыйча булмас әле. Барысы да тәртиптәме икән? Ярдәм кирәкмиме икән? Укуыгызда уңышлар телим! Сау булыгыз, укучылар!
Укытучы. Сез ничек уйлыйсыз: без бүген дәрестә нәрсә турында сөйләшәчәкбез? (Урман һәм кеше турында.)
II. Актуальләштерү. 

Укытучы. Табигатьнең иң гүзәл урыны – урманнар. Алар илебезнең иң зур мәйданын – 45% алып торалар. Россия урманнары ул – караңгы чыршылыклар, мәһабәт имәнлекләр, хуш исле наратлыклар, бөдрә каенлыклар. Үткән дәрестә без урман зонасын өйрәндек, белемнәрегезне тикшереп алыйк әле!

а) Тест. (Тест биремнәренең үтәлешен компьютер бәяли.)
б) Блиц-турнир – “Мин урманы беләмме?”
Сораулар:

1. Ылыслы үсемлекнең орлык өлгертү органы. (Күркә.)
2. Ылыслы агачлар бүлеп чыгара торган ябышкак матдә. (Сумала.)
3. Каен тузыннан ясала торган борынгы кәрзин. (Тырыс.)
4. Ак себер чыршысы. (Пихта.)
5. Урманда яшәүче төнге ерткыч кош. (Ябалак.)
6. Имәннең халыкчан исеме. (Туйра.)
7. Яфрагын коючы ылыслы агач. (Карагай.)
8. С витаминына бай үсемлек. (Гөлҗимеш.)
9. Фанера һәм рәшәткә ясауда киң кулланыла торган агач. (Каен.)
10. Ылыслы урман. (Тайга.)
11. Урманнар эшләп чыгара торган, кеше өчен иң әһәмиятле продукт. (Кислород.)
12. Урманда ориентлашу өчен, аның йортын кулланалар. (Кырмыска.)
13. Карагайның нинди үзенчәлеге бар?
14. Кедр  наратының орлыкларын кайсы кош тарата?

15. Кайсы агач Россиянең символы булып тора?
16. Кайсы хайванның сыртында 5 кара тасма була?

в) Карточкадагы биремне үтәү.
III. Төп өлеш. 

1. Укучыларның чыгышлары презентацияләр белән үрелеп бара: “Урманым – җан рәхәтем”, “Табигать – бөек рәссам”, “Табигать иминлеге – кеше кулында”.
2. Укытучы презентация ярдәмендә чыгышларны тулыландыра һәм нәтиҗә ясала. Татарстан Экология һәм табигый байлыклар министрлыгы, Кызыл китап турында мәгълүмат бирелә. Урманнар – бик зур табигый комплекс, зур система. Ул бик күп компонентлардан тора һәм алар бер-берсе белән бик тыгыз бәйләнгән. Бер генә компонентның үзгәрүе дә башкаларының да тамырдан үзгәрүенә китерә. Урман хәзерлеге, урман янгыннары меңәрләгән гектар урманнарны юкка чыгара. Ел саен 600 мең гектарга  якын урман киселә һәм шул кадәр үк яна.
Урманнарны саклап калу өчен, нинди чаралар үткәрергә кирәк соң?

- урман ресурсларын рациональ файдалану;

- тыюлыклар, милли парклар, “заказник”лар булдыру;

- урманнарны яңарту;

- калдыксыз технологияләр уйлап табу.
3. Укытучы. Урманнарыбыз җәнлекләргә дә бай. Безнең урманнарда төлке, бурсык, сусар, бүре, поши, урман тавыклары, тиеннәр яши. Соңгы елларда  кабан дуңгызлары да күбәеп китте. Күп төрле кошлар да яши бездә. (1, 2, 3 слайдлар) Әмма кайбер кошлар һәм җәнлекләрне күпләп аулау нәтиҗәсендә алар бик аз калган. Аларны махсус тыюлыкларда үрчетәләр. 

“Тыюлыкларлар” темасына презентация.
4. Ял итү минуты. («Урман аланында» биюе.)
5. Дәреслек белән эш.
6. Сорауларга җавап алу.
7. Биремнәрне үтәү.
8. Дәфтәрләр белән эш.
9. Күнекмәләр формалаштыру өстендә эш.

Укытучы. Ә хәзер белем һәм күнекмәләрне тикшереп алабыз. Менә сезгә тестларлар һәм гамәли эшләр җибәрелгән. Тестларга дөрес җавап бирсәгез һәм гамәли эшне тиешенчә үтәсәгез,  аннан бүләк алырсыз.

а) Тест.
1. Болар кайсысы куакларга керә:
а) Каен     б) Карлыган     в) Имән     г) Гөлҗимеш
2. Ылыслы агачлар:
а) Нарат     б) Усак     в) Карама     в)Карагай
3. Урман белән бәйле профессияләр:
а) Төзүче    б) Урманчы    в) Балта остасы    г) Фармацевт
4. Табигатьне саклау:
а) Чәчәкләрне өзү   б) Агачларны кисү   в) Агач утырту   г) Гөмбәне җыю
б) Практик эш.
Һәр укучыга, пакетка салып, каен тузы, чыршы, нарат күркәсе, артыш ботагы, 4-5 агач яфрагы, эрбет, урман чикләвеге, 3-4 дару үләне бирелә. Укучы аларны танырга һәм язып бирергә тиеш.

Алдагы биремнәрне беренчеләрдән булып эшләп бетергән укучыларга “Туган як серләре” исемле интеллектуаль уенның бер өлеше тәкдим ителә.
в) Викторина.

“Кояшкай” командасына сораулар:

1. 99 авыруны дәвалый торган үсемлек. (Сары мәтрүшкә.)
2. Куян балалары ничек туа: сукыр булыпмы, күзле булыпмы? (Күзле булып.)
3. Нәрсә суны тәпие белән эчә? (Бака.)
4. Алманы нәрсә аркасы белән җыя? (Керпе.)
5. Кайсы кошлар елына 3 тапкыр бала чыгара? (Чыпчыклар.)
6. Төрле төстәге гөмбә? (Чебен гөмбәсе.)
7. Кайсы җиләк кара, кызыл һәм ак төстә була? (Карлыган.)
8. Нәрсәнең теше көн саен үсеп тора? (Куян, кондыз.)
9. Кайсы агачның кәүсәсе ак? (Каен.)
10. Иң биек оча торган кош? (Бөркет.)
11. Нәрсә башын аска каратып йоклый? (Ярканат.)
12. Иң беренче күк күкрәү кайсы айда була? (Май.)
“Сандугач” командасына сораулар:

1. Яз көне тукран кайсы агачның суын эчә? (Каен.)
2. Кайсы кош чит ояга йомырка сала? (Күке.)
3. Арт аякларын алга куеп кайсы җәнлек чаба? (Куян.)
4. Безнең урманда яши торган иң ерткыч хайван (Бүре.)
5. Кошлар кайчан сайраудан туктый? (Кояш чыкканда, яңгыр алдыннан, эт өргәндә.)
6. Дөньяда иң зур кош? (Тәвә кошы.)
7. Керпе кайчан чәнчеми? (Тугач та.)
8. Сыерчык ояларында кыш көне кайсы кошлар яши? (Чыпчыклар.)
9. Чикерткәнең колагы кайда? (Аягында.) 

10. Поши һәр кыш саен нәрсәсен югалта? (Мөгезен.)
11. Чыпчыкның тән температурасы кайчан түбәнрәк: кышынмы әллә җәенме? (Бер үк.)
12. Үрмәкүчнең ничә аягы бар? (8.)
VI. Йомгаклау.
1) Нәтиҗә:

- Урманның яхшылыгы өчен кеше урманга ничек җавап кайтарырга тиеш? 

- Ә сез урманга ничек ярдәм итә аласыз?

- Бүгенге дәрес сезгә кайсы яклары белән ошады? 

2) “Урман кешегә нәрсә бирә” проект эшенә  нәтиҗә.
3) Билге кую (Ничәле куясыз? Ни өчен?)

4) Өй эше: Урманда үз-үзеңне дөрес тоту кагыйдәләрен төзергә.
5) “Елмаюдан” (Песня “От улыбки”. Автор слов - Пляцковский М., композитор - Шаинский В.) җыры белән тәмамлау.
